
Izjava OHR-a na konferenciji
za  medije  međunarodnih
organizacija u Banja Luci
OHR  pozdravlja  napredak  ka  evro-atlantskim  integracijama
postignut u srijedu

Bosna i Hercegovina je juče načinila nekoliko značajnih koraka
prema  ispunjavanju  svojih  aspiracija  ka  evro-atlantskim
integracijama. OHR pozdravlja zrelost i odgovornost pokazane
juče u Domu naroda BiH i Narodnoj skupštini RS.

NSRS je juče svojim glasanjem podržala tri principa Evropske
komisije  o  policijskoj  reformi  i  Evropska  komisija  je
potvrdila da su time zadovoljeni uslovi koji će Evropskoj
komisiji omogućiti da preporuči otvaranje pregovora o procesu
Stabilizacije  i  pridruživanja  ove  godine,  naravno  ukoliko
drugi parlamenti u BiH usvoje 3 principa Evropske komisije za
reformu policije. To je dobra vijest.

U roku od pet godina, BiH će imati jedinstvenu, integrisanu
policiju na državnom nivou i lokalna policijska područja koja
će prelaziti međuentitetsku liniju razgraničenja u ograničenim
područjima, gdje je to tehnički neophodno.

Značajan napredak je juče takođe postignut i u reformi javnog
RTV sistema, što je predstavljalo drugi uslov za otvaranje
pregovora o Stabilizaciji i pridruživanju. Usvajanjem zakona o
javnom RTV sistemu, Parlament BiH je načinio značajan korak ka
stvaranju funkcionalnog i efikasnog sistema javnog emitovanja
u BiH.

Sada   je  pred  odgovarajućim   državnim  i  entitetskim
strukturama –  vladama  i parlamentima da usvoje usklađene
zakonske akte koji će regulisati postojanje jednog državnog i
dva  entitetska  emitera,  u  roku  od  60  dana,  kako  je  to

definisano  zakonom.

Dom naroda je juče usvojio i zakone vezane za reformu odbrane.
Ovo  je  veliki  korak  na  putu  BiH  ka  evro-atlantskim
integracijama.  Jedinstvene  oružane  snage,  sa  jedinstvenim
lancem komande, pod punom kontrolom Predsjedništva BiH kroz
Ministartsvo odbrane BiH u potpunosti zadovoljava odbrambene
potrebe  BiH  i  omogućava  BiH  da  uzme  učešće  u  NATO-ovim
zajedničkim  odbrambenim  i  bezbjednosnim  programima.  Ova
reforma  otvara  put  ka  pridruživanju  NATO-vom  programu
Partnerstvo  za  mir  i  na  kraju,  punom  članstvu  u  NATO-u.
Vrijedno je prisjetiti se da je u većini novih članica NATO-a,
pristupanje Partnerstvu za mir, prethodilo proširenju Evropske
Unije.

Članstvo u NATO-u – najmoćnijem svjetsklom vojnom savezu – u
velikoj će mjeri pojačati bezbjednost BiH. Pozivnica za NATO
će takođe biti odraz povećanog političkog legitimiteta, sa
povoljnim uticajem na političku i ekonomsku održivost BiH kao
demokratije u razvoju. Vojna i politička stabilnost pospješuje
strane  investicije  koje  stvaraju  nova  radna  mjesta  i
povećavaju napredak. Zbog toga će članice NATO-a insistirati
na saradnji sa Hagom sve dok i posljednji osumnjičeni ne bude
u Hagu.

10 godina nakon Dejtona, konačno usvajanje reforme odbrane od
strane Parlamenta BiH pokazuje da je BiH spremna za pripremu
procesa  koji  će  voditi  zaključivanju  vojnih  dijelova  u
Dejtonskom sporazumu.

 

Sastanak Vijeća za implementaciju mira u Sarajevu

Upravni  odbor  Vijeća  za  implementaciju  mira  će  se  danas
sastati u Sarajevu kako bi na dvodnevnom sastanku razmotrio
napredak BiH u reformama

Politički direktori su se posljednji put sastali u junu. Na



sastanku  ove  sedmice  razmatraće  se  napredak  koji  je  BiH
postigla od tada, posebno na putu BiH prema evro-atlantskim
integracijama, policijskom restrukturiranju i reformi odbrane.

Na sastanku će se takođe razmatrati napredak u oživljavanju
BiH ekonomije i pitanje siromaštva.

Sastanak će početi u kasnim popodnevnim satima, informacijom o
najnovijim političkim dešavanjima.

Premijer  Adnan  Terzić  će  u  petak  ujutro  Upravnom  odboru
izložiti aktivnosti BiH institucija.

Sutra, na svojoj glavnoj sjednici, Vijeće za implementaciju
mira  će  razgovarati  o  napretku  u  pogledu  zahtjeva  za
započinjanje  pregovora  o  stabilizaciji  i  pridruživanju  i
Partnerstvu za mir. Vijeće za implementaciju mira će se baviti
i  pitanjem  uvođenja  PDV-a  od  prvog  januara  2006.  godine,
reformom  obrazovanja,  i  napretkom  u  sprovođenju  plana  za
Brčko.

Planirana  su  medijska  dešavanja,  a  novinari  mogu,  kao  i
obično,  očekivati  kominike  u  petak  popodne.  Obavijest  za
medije sa detaljima ćemo poslati tokom dana.


